Rhagarweiniad ar gyfer y Cyngor Plwyfol Eglwysig
Yn y bôn, ein gwaith ni yw gwneud i’r eglwys dyfu, nid dim ond cadw’r sefydliad i fynd.  Nid ein gwaith ni yw gwarchod parchusrwydd sefydliadol ond yn hytrach i greu, o dan arweiniad yr Ysbryd Glân, cyd-destun a phobl ar gyfer cyhoeddi’r Efengyl.  

Mae’n hanfodol ar gyfer twf ein bod yn annog canolbwyntio ar ddiben a chyfeiriad.  Wrth gwrs, ni all gweithgarwch bodau dynol yn unig greu’r twf hwn; gwaith Duw ydyw.  Peidiwch â gofyn beth sy’n gwneud i eglwys dyfu ond yn hytrach beth sy’n ei rhwystro rhag tyfu.  Oblegid gallwn ninnau’n hawdd lesteirio twf.  Yn aml, mae diffyg twf yn awgrymu sefyllfa afiach, hyd yn oed salwch.  Mae twf eglwys yn deillio’n naturiol o iechyd da eglwys.  A nod amgen eglwys iach yw nerth ein dymuniad i ddod â’n bywydau o dan deyrnasiad sofran Duw.  Ai Duw sy’n ben yn ein bywydau ni?
Does yna ddim atebion cyflym, hawdd i fater ariannu eglwys.  Yn y rhan fwyaf o blwyfi, mae’r eglwys yn sefydliad o bwys sy’n golygu costau sylweddol yn nhermau cenhadaeth, y weinidogaeth gyflogedig, adeiladau a gwaith cynnal a chadw.  Mewn llawer iawn o blwyfi, nid oes gan yr eglwys adnoddau digonol wrth i batrwm o straffaglu o un argyfwng i’r llall barhau.  Mae hynny’n digwydd oherwydd nad ydy llawer, efallai’r mwyafrif, o aelodau eglwysig wedi ystyried a meddwl o ddifrif ynghylch faint maent yn ei roi nac am y weledigaeth genhadol.  Nid yw pobl o fwriad yn rhoi’n grintachlyd.  Y gwir yw nad yw’n rhywbeth y mae llawer ohonynt wedi meddwl yn iawn amdano.  Mae llawer o’r rhagdybiaethau ynghylch rhoi yn aros heb eu herio.  Mae’r rhaglen hon yn ceisio gwneud hynny yn onest.
Ein gobaith ni yw y bydd y rhaglen hon a’r deunydd a gynhwysir gyda hi yn herio:

· Eich cred – Beth ydych chi’n ei gredu?  Ydych chi’n credu bod yr hyn a gredwch o bwys tragwyddol?  Ydych chi am i eraill rannu eich cred?  Ydy’ch eglwys chi yn eich cynorthwyo i ddeall ac i fynegi’ch ffydd Gristnogol?

· Eich ymroddiad – i’ch eglwys fel offeryn Duw ar gyfer tystiolaethu a chyhoeddi’r ‘ffydd a roddwyd’.

· Eich dealltwriaeth o swyddogaeth a chenhadaeth yr eglwys.

· Y ffordd rydych chi’n rhoi.  Ydych chi’n derbyn egwyddorion rhoi fel Cristion?  Ydych chi’n meddwl bod y swm rydych chi’n ei roi yn gyfran realistig o’r arian sydd ar gael gennych?

Beth mae’r ffordd rydych chi’n defnyddio’ch arian yn ei ddweud am eich agwedd tuag at y pwyntiau uchod?

Y weledigaeth sy’n denu’r arian – go brin y bydd hi’n digwydd fel arall.

Mae’n rhaid wrth weledigaeth.  Gweledigaeth yw’r darlun sydd gennych o sut rydych chi’n dymuno i’r dyfodol fod.  Rhaid i ni ddeall mai’r hyn sy’n gosod y sylfeini ar gyfer twf yw bod yn gwbl eglur ynghylch pam mae’r eglwys yn bodoli, beth yw ei gwerthoedd craidd a beth mae hi i fod i’w wneud – dyna fydd yn ennyn yr hyder i genhadu.  Mae’n bwysig i bob eglwys ofyn, "Beth ydyn ni’n ceisio ei gyflawni a pham?"  A hefyd: "Sut ydyn ni i sicrhau’r adnoddau ar gyfer cyflawni’r uchelgais honno?"  Os hoffech gymorth gyda darganfod beth yw gweledigaeth eich eglwys, cysylltwch â thîm Activ8 (Y Parchg Huw Butler ar 01824 704160 neu e-bost butler@home1up.fsnet.co.uk).
Nid arian fel arfer yw’r broblem na’r ateb.  Yn aml, yn yr union faes hwn o ddirnad a deall y mae’r broblem.  Daw’r ateb o fynd i’r afael â’r meysydd hyn.

Credwn y dylid edrych ar roi yng nghyd-destun cymuned sy’n ceisio dilyn y Comisiwn Mawr – i fynd, gwneud disgyblion, bedyddio (hynny yw, gwneud eraill yn rhan o gymuned lle y gall disgybl dyfu), dysgu ac ufuddhau.  Cyd-destun bod yn ddisgybl yw cymuned ffydd sy’n arbennig yn ei ffordd o fyw a’i gwerthoedd – a’r gwerthoedd hynny, beth bynnag ydynt, fydd sail yr agwedd weladwy at roi fel y maent yn sail i bopeth arall ym mywyd yr eglwys leol.

Mewn cymaint o blwyfi mae’r pwyslais ar chwilio am y ffordd orau a lleiaf poenus o godi arian.  Ac yn isymwybodol, diffinnir y dasg yn nhermau "Sut allwn ni ddarganfod mwy o bobl i roi – y rheini dydyn ni ddim wedi dod o hyd iddyn nhw eto – a’u cael nhw i roi fel na fydd raid i ni roi rhagor?" 

Yn ein meddwl a’n cynllunio, rhaid i ni ddeall bod y neges bob amser yn bwysicach na’r dull.  Rhaid i ni fod yn wyliadwrus nad ydym yn ceisio rhyw ddull neu dechneg newydd sbon o godi arian – dyma yn aml sydd wrth gefn gofyn am gymorth Ymgynghorydd Stiwardiaeth/Rhoi/Ariannu!

Mae cymorthdaliadau a’r cof am gymorthdaliadau mwy yn y gorffennol wedi hybu dibyniaeth; bu’r addysgu yn aml yn dila iawn a phrin fu’r pwyslais yn y ddysgeidiaeth a gafodd llawer o’r ffyddloniaid ar gyfrifoldeb aelodau eglwysig i roi yn unol ag egwyddorion Cristnogol ac fel rhan annatod o fod yn ddisgybl.  Yn aml iawn, daeth y dysgu ond o ganlyniad i argyfwng ariannol - yn anaml iawn cyn hynny - a phryd hynny ond fel ymyrraeth annymunol.
Felly fe gychwynnwn gyda chwestiwn syml ar gyfer pob aelod o’r eglwys – “Ar ba feini prawf fyddwch chi’n seilio eich lefel o roi y Sul nesaf?”  

Beth fyddwch chi’n ei feddwl?:

“Mi edrycha i beth sydd ar ôl pan fydda i wedi talu ‘nhreuliau eraill”

neu, 

“Beth sy’ na’ ymysg y newid mân?” 

neu, 

“Ga’ i weld sut fydda i’n teimlo pan ddaw'r plât o gwmpas”
neu, 

“Beth fyddai’n edrych yn o lew fel rhodd?” 

neu, 

“Ydy hyn yn gyfran deg o’m hincwm?”
neu, 

“Ydy hyn yn dilyn egwyddorion y Beibl?”
neu, …. beth?

Er mwyn meithrin agwedd iach tuag at roi yn yr eglwys leol, mae’n rhaid wrth y canlynol i gychwyn:

· Parodrwydd ar ran arweinwyr yr eglwys leol (y clerigwyr a’r Cyngor Plwyfol Eglwysig) i fynd i’r afael â’r mater.

· Parodrwydd i edrych o’r newydd ar beth yw diben yr eglwys ar lefel leol.  (Efallai eich bod wedi cychwyn ar hyn yn barod drwy’r broses Activ8.)

· Parodrwydd i ailystyried y dulliau presennol o ‘gynnal ariannol’.

· Cydnabod nad oes yna ddim all ddisodli dysgeidiaeth Feiblaidd drwyadl.
· Cydnabod ein bod yn cychwyn gyda’r sawl sy’n addoli yn yr eglwys  – nid pobl ar y cyrion, y rhai sy’n defnyddio’r eglwys yn achlysurol ac ati – ac mai pobl Dduw yn lleol sy’n gyfrifol am gynnal gwaith Duw yn lleol.

· Cydnabod na allwn ofyn i bobl eraill wneud yr hyn nad ydym yn barod i’w wneud ein hunain.

· Parodrwydd i gynnal y rhaglen mewn gweddi – dylai grŵp cefnogi mewn gweddi fod yn elfen amlwg o’r cynllun.

Mae’r llawlyfr/pecyn hwn yn cynnwys dulliau amlgyfeiriad o addysgu.  Mae’n defnyddio astudiaeth grŵp, erthyglau cylchgrawn, cyhoeddusrwydd a phregethu ynghyd â chynllun wedi’i lunio’n ofalus ar gyfer herio ac ysgogi rhoi ar sail ystyried o ddifrif.  Ei nod yw cynorthwyo’r sawl sy’n cymryd rhan i edrych mewn ffordd newydd ar yr eglwys ac ar yr angen i roi fod yn gymesur ac yn unol â dysgeidiaeth y Beibl.  Doedd gan Iesu ddim ofn sôn am arian na’n hagwedd tuag at eiddo.  Gwyddai pa mor ddinistriol y gall agweddau anghywir fod.  Y gobaith yw y bydd rhai pobl yn derbyn y cyfan o’r ddysgeidiaeth, y bydd pawb yn derbyn rhywfaint o’r ddysgeidiaeth ac na fydd yna unrhyw un na fydd yn derbyn dim o’r ddysgeidiaeth.
Ni fwriedir hyn i fod yn ateb unwaith ac am byth ond yn hytrach yn gam cyntaf tuag at osod, neu ailosod, sylfeini ar gyfer cynnal gwaith Duw yn effeithiol yn y dyfodol.  Bydd angen adeiladu mewn blynyddoedd i ddod ar y sylfaeni a osodwn heddiw.

Mae dyfodol yr eglwys yn dibynnu ar ffydd y bobl, ar eu hufudd-dod ac uwchlaw popeth ar yr adnoddau a ddaw iddynt oddi wrth Dduw ffyddlon sy’n addo bendithio’r rhai sy’n ei anrhydeddu.  Gweler Malachi 3:6-12.  Prin yw amynedd Duw gyda phobl sy’n cynnig rhywbeth sy’n llai na’r gorau (Malachi 1:6-8).
Ar ba feini prawf fyddwch chi’n seilio eich lefel o roi y Sul nesaf?
